
Osvrt na prethodni period pruža nam priliku 
da proslavimo postignuća, razmislimo o 
izazovima i naučimo iz grešaka. Dok 
analiziramo uspjehe Muzeja ratnog djetinjstva 
u prethodnoj godini, kao i od našeg otvaranja 
2017. godine, s ponosom vas želimo obavijestiti 
o novom poglavlju posvećenom postizanju 
dugoročne održivosti Muzeja.

Šta znači osigurati dugoročnu održivost 
Muzeja, ne samo da izdrži test vremena, već 
da ostane relevantan u budućnosti i u 
okolnostima koje još ne možemo predvidjeti? 

NOVO POGLAVLJE NAKON

Osam uspješnih
godina

Šta se dešava kada se timovi i generacije 
promijene? Kako osigurati da platforme koje 
stvaramo ostanu otporne i sposobne da 
odgovore na izazove budućnosti? Ovo su 
pitanja o kojima vjerovatno razmišljaju 
voditelji svih muzeja.

Iako još nemamo sve odgovore, naša vizija za 
narednih pet godina je jasna: izgraditi čvrste 
temelje koji će omogućiti da Muzej ratnog 
djetinjstva opstaje za generacije koje dolaze, te 
trajno ispunjava svoju misiju.

Pridružite nam se u 
novom poglavlju za MRD: 
trajni dom u Sarajevu i 
regionalni centar 
izgradnje mira.



Trajni dom
u Sarajevu
U proteklih osam godina ugostili smo stotine 
hiljada posjetilaca na izložbama u 10 zemalja, 
izgradili vodeću svjetsku kolekciju posvećenu 
djetinjstvu obilježenom ratom, te pružili 
inovativne prilike za učenje desetinama 
hiljada edukatorica i edukatora, učenica i 
učenika. Ono što je počelo kao mala inicijativa 
u Sarajevu danas je preraslo u globalno 
priznatu platformu.

Ipak, šta god da MRD postane u budućnosti, 
uvijek će ostati neraskidivo povezan sa svojim 
rodnim gradom. Upravo zato započinjemo 
ambiciozan poduhvat izgradnje trajnog doma 
za Muzej ratnog djetinjstva u srcu Sarajeva. Uz 
podršku naših donatora i prijatelja, želimo 
stvoriti ne samo novi arhitektonski simbol 
grada, već i jednu od ključnih tačaka za 
izgradnju mira na Zapadnom Balkanu.

*  Ovo je konceptualna 
vizualizacija i ne predstavlja 

konačni dizajn.

Objekat od 2.000 kvadratnih metara obuhvatit 
će stalnu postavku Muzeja ratnog djetinjstva, 
galeriju za privremene izložbe, arhiv muzejske 
kolekcije, centar za treninge i edukaciju, 
sjedište Muzeja i prostor za okupljanja i 
događaje. Naš cilj je osigurati lokaciju 2025. 
godine i završiti izgradnju do 2028/2029. 

Ostvarenje ove vizije zahtijeva udruživanje 
snaga. Pozivamo vas da nam se pridružite i da 
ovu trajnu vrijednost za naše društvo kreiramo 
zajedno.

Jasminko Halilović
Osnivač i generalni direktor 

Muzeja ratnog djetinjstva

Amina Krvavac
Direktorica 

Muzeja ratnog djetinjstva BiH



2024. U BROJEVIMA

novih ličnih 
priča u kolekciji

230+

edukativnih posjeta
učenika i učenica iz
Bosne i Hercegovine

2.600+

edukativnih posjeta 
međunarodnih učenika 
i učenica

2.000+

posjetitelja i posjetiteljki 
stalne postavke

25.000+

učesnika i 
učesnica radionica

1.500+

novih predmeta 
u kolekciji

350

200.000 +

posjetitelja i posjetiteljki 
putujućih izložbi

radionica
75+



7 4IZLOŽBI ZEMLJE

BOSNA I HERCEGOVINA JUŽNA KOREJA UKRAJINA ESTONIJA

DOKUMENTACIJA I KOLEKCIJA 

Kolekcija Muzeja ratnog djetinjstva kontinuirano raste. Tokom 2024. godine, naš tim je nastavio 
prikupljati predmete i svjedočanstva u Bosni i Hercegovini (BiH), Ukrajini, Palestini, kao i iz 
drugih zemalja.

Nastavili smo i sa širenjem naše ukrajinske kolekcije. Tokom prethodne godine snimili smo 169 
svedočenja i prikupili 261 lični predmet od ukrajinske djece pogođene trenutnim sukobom. Ova 
rastuća kolekcija jedna je od rijetkih, ako ne i jedina, koja je posvećena isključivo dokumentaciji 
iskustava djece tokom rata između Rusije i Ukrajine.

“Ove godine proširili smo svoju kolekciju prikupljanjem priča iz novih regija i 

produbljivanjem veza s pojedincima i pojedinkama, kao i zajednicama 

pogođenim oružanim sukobima.

Dokumentovali smo i ličnu priču Farah, mlade pripovjedačice iz Palestine koja 

kroz dnevnike, kratke priče i digitalne materijale dijeli svoja iskustva, pružajući 

snažan i ličan uvid u trenutni sukob.

Nastavili smo dokumentovati iskustva iz Dubokog juga Tajlanda. Zahvalni smo 

na partnerstvima koja su omogućila ovu inicijativu i planiramo proširenje 

naših aktivnosti na susjedne zemlje u narednoj godini.

Ova godina je ujedno obilježila dokumentovanje naših prvih priča iz Gruzije i 

Čečenije.

Kroz novu saradnju s Muzejom avijacije u Linköpingu, počeli smo razvijati našu 

švedsku kolekciju. Ova kolekcija obuhvata priče bosanske dijaspore, kao i 

pojedinaca i pojedinki iz Libana, Sirije, Iraka, koji sada žive u Švedskoj, kao i 

priče osoba koje su bile djeca u toku Drugog svjetskog rata. Svaki od ovih 

doprinosa pomaže nam da predstavimo što različitija iskustva djece 

pogođene ratom, te dodatno učvršćuje našu posvećenost izgradnji najvećeg i 

najopsežnijeg arhiva na ovu temu u svijetu.”

Aynura Akbaš
Koordinatorica istraživanja Muzeja ratnog djetinjstva



NOVI PREDMETI I PRIČE U NAŠOJ KOLEKCIJI

Veliki problemi 

Rođen sam u Hersonu, gdje sada postoje 
veliki problemi. Naše dvorište bilo je 
bombardirano. Tokom raketnog napada 
srušeno je drveće. Čak su i najstabilnija 
stabla bila slomljena, a tek poneko je ostalo 
stajati uspravno. Sve je bilo prekriveno 
pepelom, a stakla su bila razbijena. Živjeli 
smo na osmom spratu, gdje još uvijek 
živimo, ali sada u Kijevu.

Jednog dana vidio sam Z-ove kako se voze 
našim cestama. Mjesec dana kasnije, radi 
vlastite sigurnosti, preselili smo se u Kijev.

Ovaj tenk sam napravio vlastitim rukama; 
proveo sam sat vremena izrađujući ga. U 
Hersonu imam cijelu ladicu s tri police, 
prepune mojih maketa. Nedostaje mi 
Herson.

Mihajlo, rođ. 2014.
Ukrajina



Pernica iz 
humanitarne pomoći

Nakon što su UN-ove snage ušle u Goražde 
‘94. godine, nama djeci su podijelili ove 
pernice. Do tada smo u školu nosili samo po 
jednu olovku koja je mogla stati u džep. U 
svakoj pernici nalazili su se nalivpero i 
hemijska olovka, ali pošto nismo imali 
umetke za njih, nisam ih mogla koristiti.

Poslije rata počela sam raditi u istoj školi koju 
sam pohađala za vrijeme agresije. Tada sam 
prvi put počela koristiti pernicu, nalivpero i 
hemijsku koje sam godinama pažljivo čuvala. 
Djeca su često pitala odakle mi takva 
pernica, pa je ona postala česti pokretač 
priče o ratnom djetinjstvu, ljubavi prema 
učenju i važnosti boravka u školi.

Senada, rođ. 1980.
Bosna i Hercegovina



S neba pada 
pomoć

Stanovnici Gaze se boje neba. Nebo je za njih 
ukleto — letećim „vješticama“ koje bacaju 
bombe i odnose živote te dronovima koji ih 
izluđuju svojim kruženjem i zujanjem. Sada 
se pojavio novi strah: avioni koji 
padobranima dostavljaju humanitarnu 
pomoć.

Kasno ujutro 29. februara 2024. godine 
čekala sam svoj red da napunim kantu vode 
iz slavine koja je jedva curila. Odjednom sam 
ugledala nebo prepuno sivih oblika nalik 
ogromnim pticama. To su bili avioni koji su 
letjeli toliko nisko da sam mogla razaznati 
detalje na njihovom trupu. Kružeći nebom, 
ispuštali su neke predmete — poput letećih 
kišobrana — koji su se polako spuštali prema 
zemlji. Zrak su odjednom ispunili vika i vrisci 
ljudi. Pogledala sam napolje i vidjela ljude 
kako trče prema zapadu i uzvikuju: „Bacaju 
pomoć! Kod obale! Požurite!“

I mi smo krenuli trčati za padobranima. 
Gomila ljudi nam se pridružila, svi u trci 
prema zapadu. Utrka se završila na obali, ali 
su paketi pomoći pali usred razjarenih valova. 
Pojedini paketi pali su bliže obali, pa su ljudi 
potrčali prema njima. Svako je želio odnijeti 
nešto svojim porodicama koje su ih čekale. 
Situacija je postala veoma haotična — ljudi 
su se gurali, svađali i borili. Na kraju, nismo 
uspjeli uzeti ništa. 

Ovo je fotografija jednog od tih padobrana.

Farah, rođ. 2007.
Palestina

U 2024. Muzej ratnog djetinjstva ostvario je značajan iskorak, predstavivši 

četiri izložbe u tri države i na dva kontinenta istovremeno – u Sarajevu i 

Goraždu (Bosna i Hercegovina), Kijevu (Ukrajina) i Seulu (Južna Koreja).

Pored toga, naša izložba "Djetinjstvo pod opsadom: Sarajevo 1992–1995" 

izložena je dva puta u Južnoj Koreji, čime je obilježila svoj debi izvan Evrope 

i postala naša najveća putujuća izložba do sada. Izložba je trenutno 

predstavljena na otoku Jeju do maja 2025. godine.

Kao i svake godine, Muzej ratnog djetinjstva rotirao je svoju stalnu postavku 

u Sarajevu kako bi predstavio lične priče i predmete koji do sada nisu bili 

izloženi. Tokom 2024. godine, postavka je bila fokusirana na kolekciju iz BiH, 

uz odabrane predmete iz globalne kolekcije, među kojima su i oni iz 

Ukrajine i Palestine. Osim toga, Muzej je unaprijedio svoju opremu i 

proizveo novi sadržaj, uključujući interaktivnu instalaciju osmišljenu da 

potakne svih pet čula i evocira sjećanja na djetinjstvo.

IZLOŽBE

Još jedan iskorak: 
Četiri izložbe 
istovremeno
u tri države



Izložba "Djetinjstvo pod opsadom: 
Sarajevo 1992–1995" predstavila je 38 
eksponata i priča, uz deset 
videosvjedočanstava osoba koje su 
djetinjstvo provele u opkoljenom 
Sarajevu, kao i u drugim dijelovima 
Bosne i Hercegovine.

Izložba Muzeja ratnog djetinjstva 
u Historijskom muzeju grada 
Seula, Južna Koreja, prva izvan 
Evrope, privukla je preko 
200.000 posjetilaca u periodu od 
maja do septembra 2024. godine. 

MAJ — AUGUST 2024.

Prva izložba MRD-a
izvan Evrope



Velika izložba
u Ukrajini

MAJ — AUGUST 2024.

Izložba "Izvan sjene" u Kijevu, održana u Nacionalnom 
muzeju Tarasa Ševčenka, bila je prva velika postavka 
Muzeja ratnog djetinjstva od početka totalne ruske 
invazije na Ukrajinu. S fokusom na 29 priča iz kolekcije 
MRD-a u Ukrajini, izložba je bila značajno svjedočanstvo o 
iskustvima djece tokom trenutnog rata, naglašavajući 
njihovu otpornost i izazove s kojima se suočavaju.

Izložbu su pratile radionice za djecu i mlade, koje su 
aktivno uključile zajednicu i potaknule dijalog o utjecaju 
sukoba na najmlađe.

https://warchildhood.org/ba/foto-
galerija-otvorenje-izlozbe-izvan-
sjene/

Pogledajte djelić atmosfere sa
otvaranja izložbe.

https://warchildhood.org/ba/foto-galerija-otvorenje-izlozbe-izvan-sjene/
https://warchildhood.org/ba/foto-galerija-otvorenje-izlozbe-izvan-sjene/
https://warchildhood.org/ba/foto-galerija-otvorenje-izlozbe-izvan-sjene/


Prva izložba MRD-a
u Goraždu

JULI — SEPTEMBAR 2024.

Putujuća izložba Muzeja ratnog djetinjstva, 
"Djetinjstvo pod opsadom", postavljena je u 
Goraždu, koje je tokom rata bilo pod 
opsadom. Izložba je izazvala značajnu pažnju 
lokalne zajednice, privukavši preko 2.100 
posjetilaca.

Osim same izložbe, Muzej je aktivno uključio 
zajednicu kroz edukativne programe. Učenici 
svih osnovnih i srednjih škola u Goraždu 
posjetili su izložbu i učestvovali u 
radionicama posvećenim izgradnji mira.

posjetilaca

+2.100



Muzej ratnog djetinjstva Ukrajina učestvovao 
je u inicijativi Krimska platforma, na kojoj je 
predstavio pop-up izložbu pod nazivom 
"Ukrajina iza okna", tokom Samita održanog 
u Kijevu u septembru.

U sklopu kulturnog programa, 
Muzej je izložio dvije priče i 
predmete iz svoje kolekcije, koji 
predstavljaju iskustva djece s 
Krima. Ovo je ujedno bio i prvi 
put da su ove priče prevedene na 
krimsko-tatarski jezik.

SEPTEMBAR 2024.

MRD na inicijativi
Krimska platforma



"Progovara(j)mo" u Estonskom 
nacionalnom muzeju

SEPTEMBAR 2024.

Pop-up izložba "Progovara(j)mo", kreirana u saradnji s 
osobama koje su doživjele seksualno nasilje u ratu, 
predstavljena je u Estonskom nacionalnom muzeju tokom 
Godišnje konferencije Međunarodnog komiteta za izložbe 
ICOM-a pod nazivom "Momentum: Izložbe i sjećanje.”



Nakon što je izložba "Djetinjstvo pod 
opsadom: Sarajevo 1992–1995" bila prikazana u 
Seulu od maja do septembra, putujuća 
postavka otvorena je u decembru u 
Memorijalnoj dvorani za mir Jeju 3. april na 
otoku Jeju, Južna Koreja. S obzirom na to da 
postoji mogućnost da južnokorejska publika 
nije upoznata s ratom u Bosni i Hercegovini i 
opsadom Sarajeva, izložba nudi dodatne 
informacije o ovim historijskim događajima.

"Ovdje je pristup fokusiran na 
individualne narative. Ne daje se 
mnogo konteksta unaprijed, ali 
upravo to čini izložbu snažnijom. 
Posjetioci se povezuju s 
predmetima na ličnom nivou, bez 
potrebe za prethodnim 
poznavanjem konteksta, što 
iskustvo čini intimnijim i bližim. 
Ovaj obrnuti pristup je prilično 
inovativan i jako utjecajan – to je nov 
način razmišljanja o prezentaciji rata 
i zločina.”

Yang Jeong sim 
Vođa Odjela za istraživanje

Fondacija za mir Jeju 3. april

DECEMBAR 2024 – MAJ 2025.

"Djetinjstvo pod opsadom: 
Sarajevo 1992–1995" na otoku 
Jeju, Južna Koreja

https://warchildhood.org/ba/
izlozba-mrd-a-otvorena-na-
ostrvu-jeju/
Pročitajte vijest i pogledajte 
fotografije s otvaranja izložbe.

https://warchildhood.org/ba/izlozba-mrd-a-otvorena-na-ostrvu-jeju/
https://warchildhood.org/ba/izlozba-mrd-a-otvorena-na-ostrvu-jeju/
https://warchildhood.org/ba/izlozba-mrd-a-otvorena-na-ostrvu-jeju/

EDUKATIVNE AKTIVNOSTI

Više od 1.500 djece iz BiH je 
učestvovalo u radionicama 
posvećenim izgradnji mira
Tokom 2024. godine, mirovno obrazovanje je 
ostalo jedan od ključnih prioriteta Muzeja 
ratnog djetinjstva. Kao i prethodnih godina, 
djeca i mladi iz Bosne i Hercegovine, ali i iz 
drugih zemalja, učestvovali su u obrazovnim 
aktivnostima Muzeja. Više od 1.500 djece iz 
Bosne i Hercegovine učestvovalo je u 
radionicama posvećenim izgradnji mira. 
Pored toga, organizirali smo i kreativne 
radionice, uključujući i jednu posvećenu 
fotografiji i umjetnoj inteligenciji.

Imali smo zadovoljstvo ugostiti djecu i mlade 
iz Sarajeva, Bugojna, Željeznog Polja, Goražda, 
Ključa, Mostara, Busovače, Tešnja i Teočaka, 
kao i međunarodne posjetitelje i posjetiteljke

iz Srbije, Danske, Nizozemske, Poljske, 
Njemačke i SAD-a.

Tokom godine, unaprijedili smo i obogatili 
novim sadržajima Resursni centar za 
obrazovanje, besplatnu platformu koja nudi 
sveobuhvatne alate za nastavnike i 
nastavnice širom svijeta. Rastuća biblioteka 
Centra obuhvata planove aktivnosti 
prilagođene različitim uzrastima, koji se 
naslanjaju na priče i predmete iz kolekcije 
Muzeja. Svaki plan sadrži jasno definirane 
ciljeve i ishode, što omogućava nastavnicima 
da brzo utvrde kako materijal odgovara 
njihovim nastavnim potrebama.



U oktobru je Muzej ratnog djetinjstva 
organizirao Simpozij za muzejske 
profesionalce, okupivši skoro 30 učesnika i 
učesnica iz Bosne i Hercegovine i regije. 
Događaj je uključivao prezentacije i radionice 
vodećih muzeoloških stručnjaka i 
stručnjakinja iz regije, s posebnim fokusom 
na inovativne i inkluzivne obrazovne prakse u 
muzejima. Simpozij je iniciran i realiziran u 
saradnji s Anidom Manko, prvom dobitnicom 
stipendije Lejla Hairlahović-Hušić.

https://warchildhood.org/ba/mrd-
organizovao-simpozij-o-
inkluzivnoj-muzejskoj-pedagogiji/

Saznajte više 
o ovom događaju.

Simpozij: Obrazovne aktivnosti 
u muzeju – Novi pristupi 
i perspektive

Predavanje za studente
iz Palestine
U decembru je Jasminko Halilović, generalni 
direktor Muzeja ratnog djetinjstva, održao 
predavanje studentima Al-Quds Bard 
koledža na Zapadnoj obali, Palestina.

Halilović se obratio studentima i 
studenticama koji izučavaju tranzicionu 
pravdu i ljudska prava, govoreći o pristupu 
Muzeja u očuvanju iskustava djece 
pogođene ratom i korištenju pripovijedanja 
kao alata za izgradnju mira. Predavanje je 
pružilo priliku za dijalog, a nekoliko 
studenata izrazilo je interes za potencijalnu 
saradnju s Muzejom u budućnosti.

https://warchildhood.org/ba/mrd-organizovao-simpozij-o-inkluzivnoj-muzejskoj-pedagogiji/
https://warchildhood.org/ba/mrd-organizovao-simpozij-o-inkluzivnoj-muzejskoj-pedagogiji/
https://warchildhood.org/ba/mrd-organizovao-simpozij-o-inkluzivnoj-muzejskoj-pedagogiji/


NAGRADE

Merima Ražanica, koordinatorica 
edukativnih programa MRD-a, 
dobila je prestižnu nagradu 
"Kustosi za mir" za zemlje 
Zapadnog Balkana od 
Mreže balkanskih muzeja.

Ova nagrada odaje priznanje muzejskim profesionalcima u Zapadnom Balkanu koji svojom 
predanošću i vizijom afirmišu ulogu muzeja kao prostora povezivanja i angažmana zajednice, 
istovremeno utjelovljujući suštinu društvene odgovornosti muzeja da inspirišu, educiraju i 
promiču međusobno razumijevanje.



EDUKACIJA

PROJEKTI U FOKUSU

"Mirovne priče" 
("PEACESTORY")

U 2024. godini pokrenuli smo "Mirovne priče" 
("PEACESTORY"), inovativni projekt podržan 
od strane Fonda za izgradnju mira 
generalnog sekretara Ujedinjenih nacija 
(PBF). Ova dvogodišnja inicijativa ima za cilj 
transformirati pristup izgradnji mira u Bosni i 
Hercegovini. Kroz kreativne i edukativne 
programe, "PEACESTORY" će osnažiti mlade 
mirovne aktiviste i aktivistice u više od 20 
općina širom zemlje.

Kroz projekt također jačamo kapacitete 
nastavnog osoblja u više od 30 općina, 
opskrbljujući ih s alatima koji će im pomoći 
da uključe mirovno obrazovanje u svoje 
nastavne prakse.

https://warchildhood.org/
ba/mirovne-price-nova-
inicijativa-mrd/
Saznajte više o projektu 
"Mirovne priče".

https://warchildhood.org/ba/mirovne-price-nova-inicijativa-mrd/
https://warchildhood.org/ba/mirovne-price-nova-inicijativa-mrd/
https://warchildhood.org/ba/mirovne-price-nova-inicijativa-mrd/


"Želimo doprinijeti sistemskoj 
promjeni u razumijevanju i pristupu 
izgradnji mira u BiH. Udružujemo 
snage sa stotinama mladih ljudi i 
nastavnika iz cijele BiH kako bismo 
kroz kreativnost i mirovnu 
edukaciju doprinijeli promjeni 
narativa i doprinijeli izgradnji 
društva koje odbacuje nasilje i 
usmjerava pažnju na posvećenost 
izgradnji i jačanju mira.”

Amina Krvavac
Direktorica Muzeja ratnog djetinjstva
Bosna i Hercegovina



PROJEKTI U FOKUSU

Videoigra
“Odrastali smo u ratu”

Ove godine smo započeli testiranje 
interaktivne videoigre "Odrastali smo u ratu", 
razvijene u saradnji s nagrađivanim 
nezavisnim studijom Charles Games iz Praga 
i finansirane od strane Evropske unije. Ciljano 
testiranje sa srednjoškolcima pružilo je uvid 
u mehaniku igre koja istražuje iskustva djece 
koja su odrastala u ratnim zonama, s 
fokusom na Bosnu i Hercegovinu, Siriju i 
Ukrajinu.

Videoigra "Odrastali smo u ratu" bit 
će dostupna na mobilnim uređajima i 
računarima početkom 2026. godine.



https://youtu.be/
5Ot_6sVl7Dw

Pogledajte trailer!

Oslanjajući se na našu zbirku, igra će 
sadržavati više od 20 imerzivnih vinjeta kako 
bi oživjela ove priče i podstakla empatiju i 
svijest kod igrača. Svaka vinjeta prikazuje 
ključne trenutke iz života djece, 
naglašavajući iskustva koja su ih oblikovala. 
Igrači će se upoznati s pričama Maka, koji 
gubi sve prijatelje nakon uništenja svog 
naselja; Melise, koja više puta napušta svoje 
prijatelje i dom; i Anne, koja mjesecima sa 
porodicom boravi u podrumu, 
kao i mnogih drugih.

https://youtu.be/5Ot_6sVl7Dw
https://youtu.be/5Ot_6sVl7Dw


PROJEKTI U FOKUSU

Projekt
dokumentarnog 
teatra 
Muzej ratnog djetinjstva Ukrajina organizovao je i 
producirao projekt dokumentarnog teatra "Ozimi" 
(“Zimski usjevi”), koji je inicirao Andrii Borutia, čije su 
tinejdžerske godine oblikovane ratom između Rusije i 
Ukrajine. Nakon što je prvo ispričao vlastitu priču za 
zbirku Muzeja ratnog djetinjstva, Andrii je otkrio 
potencijal Muzeja da podrži mlade poput njega i pruži 
im platformu za dijeljenje svojih iskustava. Po 
završetku fakulteta, pridružio se timu Muzeja ratnog 
djetinjstva kao istraživač, motivisan željom da stvori 
slične prilike za druge. Prepoznajući moć 
pripovijedanja i refleksije, Andrii je osmislio nove 
načine na koje mladi mogu procesuirati svoje emocije i 
iskustva, proširujući rad Muzeja uključivanjem teatra 
kao medija. Ovo putovanje – od saradnika do autora – 
kulminiralo je zajedničkim projektom "Ozimi".



Projekt je okupio deset mladih ljudi iz 
gradova poput Kramatorska, Kijeva i Lutska. 
Tokom dva mjeseca, učesnici i učesnice su 
radili s mentorima kako bi svoja ratna 
iskustva prenijeli na scenu, crpeći inspiraciju 
iz ličnih priča o evakuaciji, gubitku, porodici, 
prijateljstvima i uspomenama na prekinuto 
mirno djetinjstvo. "Ozimi" je izveden pet 
puta, a svaka izvedba se razvijala kako bi 
odrazila kontinuirana iskustva učesnika i 
učesnica. Kada je jedan od učesnika izgubio 
oca između prve i druge izvedbe, scenarij je 
prilagođen kako bi uključio ovaj duboko lični 
događaj, svjedočeći o neposrednosti i 
autentičnosti narativa.



MUZEJ RATNOG DJETINJSTVA

GODIŠNJI IZVJEŠTAJ 2024 .



Tokom prethodnih godina, Muzej ratnog 
djetinjstva sarađivao je sa školama i 
edukatorima te uključio desetine hiljada 
učenika u edukativne posjete i radionice. 
Ove godine, Muzej je postigao značajan 
korak ugostivši prvu zvaničnu školsku 
posjetu iz Srbije.

U martu su učenici Osnovne škole "Dragiša 
Luković Španac" iz Kragujevca posjetili Muzej 
ratnog djetinjstva i učestvovali u radionicama 
o izgradnji mira, osmišljenim na temelju 
kolekcije Muzeja. Tokom svoje posjete, grupu 
su dočekali učenici sarajevske Osnovne škole 
"Alija Nametak".

Ova posjeta predstavlja važan prvi korak u 
jačanju saradnje sa školama iz Srbije. 
Direktor škole "Dragiša Luković Španac", 
Dejan Srećković, ponudio je nastavak 
saradnje s jednom od škola u Bosni i 
Hercegovini kako bi se povezale mlađe 
generacije i izgradili odnosi povjerenja 
i saradnje.

Jasminko Halilović,
Osnivač i generalni direktor
Muzeja ratnog djetinjstva

"Ovo vidim kao historijski trenutak. 
Vjerujemo da je ovo prva zvanična 
posjeta jedne škole iz Srbije bilo 
kojem muzeju ili instituciji 
povezanoj s ratom u Bosni i 
Hercegovini. Ovaj značajan 
iskorak, ostvaren zahvaljujući 
Muzeju ratnog djetinjstva i našem 
partneru YIHR Srbija, dolazi 29 
godina nakon završetka rata. Ova 
djeca grade mostove za koje su 
mnogi rekli da nikada neće biti 
izgrađeni. Ponosan sam što MRD 
može služiti kao platforma za njih 
kako bi napravili ove značajne 
korake – ne samo za sebe, već za 
sve nas i za budućnost našeg 
regiona.”

PRIČE O UTJECAJU

Izgradnja mostova kroz 
obrazovanje: Posjeta iz Srbije



“Donijeli smo dušu ispunjenu razumijevanjem, empatijom, pružili ruku prijateljstva, 
otvorili um. Postavili smo kamen temeljac u arhitekturi mira jednog novog doba. 
Neka naše zajedničke ideje idu ruku pod ruku, jer samo tako možemo preko svih 
prepreka do harmonije i ljubavi.”

Jelena Stefanović, 
Nastavnica u Osnovnoj školi “Dragiša Luković Španac” 

Studijsko putovanje učenika i učenica iz 
Kragujevca omogućili su Inicijativa mladih za 
ljudska prava (YIHR) Srbija i forumZFD Srbija. 
Prema riječima Sofije Todorović, programske 
direktorice YIHR Srbija, ova inicijativa je 
bezrezervno podržana jer je mirovno 
obrazovanje stub budućnosti za koju se 
svi zalažemo.

Posebno jer se radi o posjeti jedne škole iz 
Kragujevca, grada čiji je simbol Memorijalni 
park “Šumarice”, spomen-kompleks 
podignut u sjećanje na nedužne žrtve 
Kragujevačkog masakra iz oktobra 1941. 
godine, kada je strijeljano i 300 učenika iz 
lokalnih srednjih škola.



MUZEJ RATNOG DJETINJSTVA UKRAJINA U 2024. GODINI  

Poruka Svitlane Osipchuk, 
Programske direktorice Muzeja
ratnog djetinjstva Ukrajina

2024. godinu obilježilo je značajno proširenje 
aktivnosti Muzeja ratnog djetinjstva u 
Ukrajini. Danas arhiv Muzeja sadrži preko 
500 svjedočanstava i 680 predmeta, čime 
je postao najveći arhiv posvećen 
iskustvima djetinjstva tokom rusko-
ukrajinskog rata, koji je započeo 2014. 
godine.

Ova kolekcija pruža uvid u šire društvene 
teme koje se pojavljuju u vremenima rata. 
Među njima je prisilno raseljavanje, 
adaptacija djece na nove gradove i države, 
potraga za identitetom, bol gubitka i 
odvajanja, te nade i planovi za budućnost. 
Jedna posebno potresna tema za ukrajinsko 
društvo je iskustvo dugotrajne okupacije. 
Ova duboko značajna tema bit će fokus 
naših istraživanja, izložbi i javnih programa u 
narednoj godini.

Neke od ovih priča i predmeta bili su 
predstavljeni na ljetnoj izložbi MRD-a u 
Kijevu, koja je privukla više od 1.500 
posjetitelja i posjetiteljki, kao i na izložbama 
u drugim zemljama. Ali Muzej tu ne staje – 
širimo naše napore kako bismo podijelili 
priče koje smo dokumentovali.

Dok radimo na uspostavljanju stalnog 
prostora u Kijevu, naša kolekcija, izložbe i 
projekti postali su mjesto susreta za 
donatore, istraživače, partnere, posjetitelje i 
sve zainteresovane za misiju Muzeja.

Ove godine organizirali smo predavanja i 
radionice za istraživače koji dokumentiraju ratna 
iskustva, s fokusom na teme poput etike 
dokumentiranja i strategija za prevenciju 
sekundarne traume. U narednoj godini 
planiramo organizirati terenske posjete za 
istraživače – ne samo kako bismo unaprijedili 
praktične vještine, već i kako bismo promovirali 
brigu o sebi i mentalno zdravlje.

Promjenjive okolnosti otvorile su priliku za 
proširenje i unapređenje naše metodologije. 
Jedan značajan primjer je naše prvo snimanje 
intervjua s tinejdžerima iz škole za djecu s 
oštećenjem sluha u Mikolajivskoj oblasti na 
jugu Ukrajine. Ovo iskustvo potaknulo je naš 
tim na ključno pitanje: kako možemo učinkovito 
komunicirati s osobama koje, iz raznih razloga, 
nisu u potpunosti verbalne?

Rastuća kolekcija
MRD Ukrajina

Prostor
sigurnosti i podrške
Muzej ratnog djetinjstva Ukrajina služi kao 
prostor sigurnosti i podrške, koji podstiče 
slobodu izražavanja i zajedničko stvaranje 
među pojedincima i pojedinkama 
povezanim zajedničkim iskustvima.



Održavanje kontakta s onima čije su priče dio naše kolekcije ostaje ključno, budući da mnogi 
od njih i dalje proživljavaju ratnu stvarnost. To osigurava da Muzej ostane značajan i inkluzivan 
prostor za sve uključene.

Ove godine uveli smo novu dimenziju u rad Muzeja u Ukrajini: javne programe. Naše istraživanje 
inovativnih načina angažiranja kroz sjećanje i lična iskustva rezultiralo je stvaranjem 
dokumentarne predstave "Ozimi" ("Zimski usjevi"), koja je istaknuta u dijelu "Projekti u fokusu" 
ovog izvještaja.

Zahvalni smo na dugoročnoj podršci našeg strateškog partnera u Ukrajini, forumZFD-a, kao i 
naših novih partnera, Fondacija "Mir uma" (Peace of Mind Foundation) i Partnerski fond za 
otpornu Ukrajinu (Partnership Fund for a Resilient Ukraine). Njihova podrška ojačava naše 
napore i inspirira nas da nastavimo napredovati. Rad Muzeja ratnog djetinjstva nije reakcija na 
događaje koji privlače medijsku pažnju ili prolazno interesovanje za rat.

Sanjamo o stvaranju trajne zaostavštine koja 
pruža neprocjenjive uvide u iskustva djece 
tokom sukoba, podstičući razumijevanje i 
doprinoseći budućim istraživanjima i 
zagovaranju. Naša misija je podržati 
otpornost društva u kojem će ta bivša djeca 
odrastati u odrasle osobe, oblikujući 
sposobnost svoje generacije da obnove 
živote i odupru se budućim prijetnjama i 
izazovima. 

Ovaj trajni fokus naš je način poticanja 
snage, ozdravljenja i nade u bolju budućnost.

Radi se o dugoročnoj posvećenosti, 
te dubokom naporu da ojačamo 
generacije koje danas s nama 
dijele svoje priče, a čije je 
djetinjstvo oblikovano ratom.

Nova dimenzija u radu Muzeja

Svitlana Osipchuk 
Programska direktorica 
Muzeja ratnog djetinjstva Ukrajina



Muzej ratnog djetinjstva Ukrajina, u partnerstvu s Fondacijom "Mir uma", uspješno je realizirao 
projekt koji je uključio 357 djece u radionice osmišljene kao sigurna okruženja za iscjeljenje i 
samoizražavanje. Ova inicijativa jačala je otpornost djece omogućavajući im da kroz različite 
kreativne metode – art terapiju, kreativno pisanje, časove pokreta i karijerno usmjerene 
radionice za tinejdžere – istraže svoja osjećanja. U budućnosti, MRD planira integrirati stečene 
uvide iz ovog projekta u svoj stalni prostor u Ukrajini, s ciljem nastavka osnaživanja djece i 
podrške njihovom procesu iscjeljenja.

MRD Ukrajina, u saradnji s vanjskim 
stručnjacima za mentalno zdravlje, kreirao je 
strip pod nazivom "Ja (nisam) normalan". 
Ovaj strip služi kao vodič za djecu i njihove 
staratelje i starateljke, pružajući smjernice o 
tome kako odabrati kvalifikovanog psihologa 
ili psihologinju. Strip se bavi emocionalnim 
izazovima s kojima se suočavaju porodice 
pogođene ratom, ističući da je traženje 
psihološke pomoći sasvim normalno i 
izuzetno važno. Kroz situacije s kojima se 
čitatelji i čitateljke mogu poistovjetiti, strip na 
jasan način prikazuje razlike između 
uspješnih i neuspješnih terapijskih sesija.

Strip 

Transformiranje života kroz kreativnost
AKTIVNOSTI MRD UKRAJINA



Tokom posljednjih 12 mjeseci, Muzej je 
organizovao niz radionica za istraživače i 
istraživačice koje su se fokusirale na različite 
aspekte dokumentacije i rada na očuvanju 
sjećanja. Ove radionice su namijenjene 
historičarima, muzejskom osoblju i 
istraživačima, a obrađuju ključne teme, 
poput sigurnosnih protokola za anketare i 
ispitanike, prevencije retraumatizacije, 
pravnih aspekata i prilagođavanja metoda 
dokumentacije specifičnim grupama. 

Sa preko 400 prijavljenih učesnika i učesnica 
u 2024. godini, od kojih su mnogi iz 
nacionalnih i regionalnih muzeja, ova 
inicijativa ističe rastuće interesovanje za 
princip dokumentacije s razumijevanjem 
traume i podržava mrežu istraživača 
posvećenih diskusiji o praksi memorije i 
dokumentacije.

Radionice za istraživače i istraživačice
AKTIVNOSTI MRD UKRAJINA

"Potražnja za radionicama za istraživače iz različitih oblasti sve 
više raste – uključujući historičare, muzejske radnike, 
novinare, predstavnike nevladinih organizacija, univerzitetske 
predavače iz Ukrajine i inostranstva, filmske stvaraoce i 
nezavisne istraživače. Mnogi učesnici dolaze iz regionalnih 
muzeja, uključujući muzeje iz gradova koji su u potpunosti 
izbrisani s mape kao rezultat ruske invazije na Ukrajinu.

Rad u jeku rata donosi mnoštvo novih izazova – ne samo za 
početnike već i za iskusne dokumentariste. Zato je ključno 
stvoriti zajednički prostor za diskusiju i osjećaj zajednice, gdje 
možemo promovirati etičke smjernice, razmjenjivati 
ekspertizu i predstaviti alternativne pristupe dokumentaciji.”

Renata Chechel
Projektna koordinatorica Muzeja ratnog djetinjstva Ukrajina

Nürnberški forum 2024.
Generalni direktor Muzeja ratnog djetinjstva, 
Jasminko Halilović, govorio je na 
Nürnberškom forumu 2024, koji se održao u 
oktobru u historijskoj Sudnici 600 u Palati 
pravde u Nürnbergu. Forum je organizovala 
Međunarodna akademija za Nürnberška 
načela, a ovogodišnja tema bila je fokusirana 
na složenost zaštite prava djece u oružanim 
sukobima. Halilović je učestvovao u uvodnoj 
diskusiji o izazovima i pravnim okvirima za 
zaštitu djece u zonama sukoba. Glavni 
tužilac Međunarodnog krivičnog suda, Karim 
Khan, naglasio je važnost slušanja djece 
svjedoka i njihovih glasova, osvrćući se na 
uvide Halilovića i Muzeja ratnog djetinjstva.

https://warchildhood.org/ba/direktor-
muzeja-ratnog-djetinjstva-nurnberski-
forum-2024/

Pročitajte više.

“Slušaj i predvodi:
Umjetnost i umijeće mira, otpornosti
i transformativne pravde”

U julu, na konferenciji "Slušaj i predvodi" u Kigaliju, Ruanda, Amina Krvavac, direktorica Muzeja 
ratnog djetinjstva Bosna i Hercegovina, govorila je o ulozi muzeja u izgradnji mira, pomirenju i 
pravdi. Na panelu s drugim muzejskim stručnjacima, istakla je mirovni rad Muzeja ratnog 
djetinjstva. Konferencija, koju je organizirao Aegis Trust, okupila je globalne stručnjake, mirovne 
praktičare i kreatore politika kako bi istražili puteve ka otpornosti i transformativnoj pravdi.

https://warchildhood.org/ba/direktor-muzeja-ratnog-djetinjstva-nurnberski-forum-2024/
https://warchildhood.org/ba/direktor-muzeja-ratnog-djetinjstva-nurnberski-forum-2024/
https://warchildhood.org/ba/direktor-muzeja-ratnog-djetinjstva-nurnberski-forum-2024/


U septembru je Amina Krvavac održala 
uvodni govor na ICOM ICEE Momentum 
konferenciji u Tartuu, Estonija, gdje je 
govorila o ključnoj ulozi muzeja u 
povezivanju historije s budućnošću. Njeno 
predavanje istaklo je posvećenost Muzeja 
ratnog djetinjstva pričanju priča preživjelih i 
podizanju globalne svijesti.

Konferencija 
"Momentum: 
Izložbe i sjećanje" 

Aynura Akbaš, koordinatorica istraživanja u 
Muzeju ratnog djetinjstva, održala je 
prezentaciju na seminaru "Mjesta sjećanja i 
turizam", koji su u oktobru 2024. godine 
zajednički organizirali Fondacija Muzej mira 
Gernika i Evropski opservatorij za sjećanja. 
Na panelu o praktičnim primjerima 
memorijalnih/nasljednih lokacija i njihovoj 
povezanosti s turizmom, govorila je o 
transnacionalnom pristupu Muzeja u radu na 
sjećanju, koji doprinosi dijalozima o očuvanju 
prošlosti uz istovremeno angažiranje u 
savremenom turizmu.

“Places of Memory 
and Tourism” Seminar

U proljetnom semestru 2024. godine, grupa 
studenata sa London Business School 
sarađivala je s Muzejom ratnog djetinjstva 
kroz postdiplomski kurs "Bihevioralna 
ekonomija i društveni utjecaj" pod vodstvom 
vanrednog profesora Davida Fara. Projekt 
studenata bio je usmjeren na razvijanje 
strategija za bolje informisanje publike 
Muzeja o mogućnosti podrške njegovom 
radu kroz donacije.

Saradnja s
London Business School



U 2024. godini Muzej ratnog djetinjstva nastavio 
je s dodjelom stipendije "Lejla Hairlahović-
Hušić". Ovoga puta stipendija je pripala 
doktorskim kandidatima: Anesu Osmiću za 
njegovu tezu o emocionalnoj pismenosti kroz 
bosanskohercegovačku književnost u 
osnovnom obrazovanju i Iris Ivaniš za njeno 
istraživanje o ontološkoj sigurnosti kroz 
sjećanje, s fokusom na Muzej ratnog djetinjstva.

Stipendija podržava istraživanja u Bosni i 
Hercegovini za lokalne i međunarodne 
doktorske kandidate i kandidatkinje koji 
provode istraživanja unutar zemlje.

https://warchildhood.org/ba/
intervju-anes-osmic-stipendija-
lejla-hairlahovic-husic/

Pročitajte intervju s Anesom 
Osmićem, dobitnikom stipendije.

Stipendija “Lejla Hairlahović-Hušić”

Muzej je posvećen osiguravanju 
pristupačnosti za sve posjetitelje i posjetiteljke. 
U 2024. godini napravili smo značajan iskorak 
time što smo omogućili da priče iz stalne 
postavke budu dostupne na Brajevom pismu, 
na bosanskom jeziku, čime smo unaprijedili 
iskustvo posjetitelja i posjetiteljki s oštećenjem 
vida. Ova inicijativa dio je naših kontinuiranih 
napora da Muzej učinimo inkluzivnijim i 
pristupačnijim za širu publiku.

Priče iz stalne postavke 
dostupne na Brajevom 
pismu

U 2024. godini Muzej ratnog djetinjstva 
predstavio je mobilni vodič kako bi 
unaprijedio pristupačnost i olakšao 
istraživanje stalne postavke u Sarajevu. 
Vodič je dostupan na bosanskom/hrvatskom/
srpskom, engleskom, italijanskom, 
francuskom, turskom i kineskom jeziku, uz 
opcije teksta i zvuka (audio je dostupan na 
bosanskom/hrvatskom/srpskom, italijanskom 
i engleskom jeziku). Mobilni vodič također je 
korišten tokom izložbi u Kijevu i Goraždu.

Mobilni vodič

https://warchildhood.org/ba/intervju-anes-osmic-stipendija-lejla-hairlahovic-husic/
https://warchildhood.org/ba/intervju-anes-osmic-stipendija-lejla-hairlahovic-husic/
https://warchildhood.org/ba/intervju-anes-osmic-stipendija-lejla-hairlahovic-husic/


MUZEJ RATNOG DJETINJSTVA

GODIŠNJI IZVJEŠTAJ 2024 .



MRD BOSNA I HERCEGOVINA

Finansije

Prihodi: 1.288.000 BAM

Rashodi: 1.319.107 BAM



PODRŽITE NAŠU MISIJU

Naša misija je dokumentovati, predstaviti i 
educirati o iskustvima djetinjstva pogođenog 
oružanim sukobima. Kroz naš rad, omogućavamo 
da se čuju glasovi preživjelih, stvarajući snažnu 
platformu za njihove priče, dok istovremeno 
podižemo globalnu svijest i promovišemo 
obrazovanje o inicijativama za izgradnju mira.

Vaša podrška pomaže nam u 
ispunjavanju naše misije; vi 
ste ključni dio u ostvarivanju 
stvarnih promjena u svijetu. 
Hvala vam na vašoj 
velikodušnosti.

Vaša podrška 
odaje priznanje 
otpornosti
djece 

"Moj prvi posjet Muzeju ratnog djetinjstva 
pogodio me na načine koje nisam mogla 
predvidjeti - bio je to dubok, lijep i dirljiv 
doživljaj. Taj dan je započeo moje 
putovanje s MRD-om. Postala sam 
mjesečni donator jer rad na osvjetljavanju 
iskustava djece pogođene oružanim 
sukobima zahtijeva resurse. Kao 
profesionalna stručnjakinja za prikupljanje 
sredstava, uočila sam ogromne 
mogućnosti za uključivanje drugih i 
obratila se rukovodstvu MRD-a s nekim 
idejama. Zajedno smo razvili filantropsku 
strategiju koja osigurava dugoročnu 
održivost Muzeja.”

Laurel Wirtanen-Siloy



ZAHVALJUJEMO
Učesnicama i učesnicima i našoj publici
na povjerenju. 

Saradnicama i saradnicima,
te našim partnerima na saradnji. 

Našim donatorima u 2024. godini:
Porticus,
Nacionalni fond za demokratiju (NED),
Fond za izgradnju mira Generalnog sekretara 
Ujedinjenih naroda,
Sigrid Rausing Trust,
ForumZFD,
Rockefeller Brothers Fund,
Evropska unija,
PeaceNexus,
Fondacija "Mir uma",
Rondine Cittadella della Pace,
Kanton Sarajevo.

